
 JAVA E PARË 

 

E MARTË -01 DHJETOR – Brumi i borës  

Brumi i borës  

Materiali dhe mjetet: plastelinë nga brumi, forma për 

ëmbëlsira.  

Zhvillimi i aktivitetit: Uleni fëmijën përballë jush dhe 

përgatiteni plastelinën prej brumi së bashku. Lejojeni që me 

kujdes t’i fusë duart e vogla në materialet me të cilat po 

përgatisni brumin.  Pasi ta përfundoni përgatitjen, lejojeni të 

luajë e manipulojë me brumin e bardhë. Ofrojini edhe forma të 

ndryshme dhe inkurajojeni që të luajë me to e të përpiqet ta 

vendosë brumin brenda formave. Ju mund ta vendosni foton e 

një babadimri përballë fëmijës dhe ta nxitni që ta vendosë 

brumin përmbi të.  

Përgatitja e plastelinës nga brumi: 2 gota miell, 1 gotë kripë, 

1/2 gote me ujë të vakët,1 lugë gjelle vaj.  

E MËRKURË – 02 DHJETOR – Fshehim dhe kërkojmë  

Fshehim dhe kërkojmë  

Materialet dhe mjetet: një lodër e vogël (mundësisht një që 

lëshon një tingull) dhe një batanije e vogël.  

Zhvillimi i aktivitetit: Filloni duke i treguar foshnjës tuaj 

lodrën, pastaj mbulojeni atë me batanije. Filloni ta pyesni se  

“Ku shkoi? A mund ta gjesh?”. Nxiteni fëmijën që ta kërkojë 

dhe ta gjejë lodrën. Pasi ta gjejë lodrën, lejojeni fëmijën që 

vet ta fshehë dhe ju pastaj ta kërkoni. Përparësia e 

përdorimit të një lodre që lëshon një tingull është se fëmija 

mund ta dëgjojë atë, por nuk mund ta shohë! Kjo bën që loja të 

jetë edhe më intriguese! Falënderojeni fëmijën tuaj për punën 

e bërë mirë!  

E ENJTE – 03 DHJETOR – Rrobat në shportën merimangë  

Rrobat në shportën  merimangë  

Materialet dhe mjetet: shporta, lodra, fije peri.  

Zhvillimi i aktivitetit: Ky është një aktivitet që stimulon 

aftësitë motorike të imëta pasi fëmijëve u duhet të kalojnë 

nëpër një “labirint” për t’i kapur lodrat e tyre. Merrni një 

shportë rrobash, endni një fije peri përmes tij në formë të 

një kryqëzimi ose rrjete në lartësi të ndryshme. Vendosni disa 

nga lodrat  dhe rrobat e fëmijës, të cilat ai/ajo i preferon dhe 

nxiteni fëmijën që të kapë lodrën, rrobat. Fëmijët duhet të 

përpiqen që t’i nxjerrin lodrat nga shporta përmes rrjetës së 

krijuar.  

E PREMTE – 04 DHJETOR – Ndërtojmë njeriun nga dëbora  

Ndërtojmë njeriun nga dëbora  

Materialet dhe mjetet: pambuk, folje najloni, ngjitës [brumë 

i lëngët], marker.  

Zhvillimi i aktivitetit: Një qese të madhe najloni apo plastike 

ngjiteni në derë të ballkonit apo në pasqyrë, në nivelin e 

gjatësisë së fëmijës. Vizatoni një babadimër.  Ofroji  fëmijës 

pambuk, një pjatë me brumë të lëngët si ngjitës dhe nxiteni që 

të lyejë topin e pambukut tek pjata e pastaj ta vendosi 

pambukun në figurën e babadimrit. Lejojeni ta bëjë vetë këtë. 

Edhe pse bën rrëmujë, është rrëmujë e rritjes dhe të 

mësuarit 😊.  Gjatë kësaj kohe flisni së bashku me  fëmijën 

për borën dhe të ftohtin dhe bëni edhe drithërima (Brrrrrr!), 

zhurma apo tinguj të tjerë të stinës së dimrit. Fëmijët 

argëtohen shumë duke i hequr përsëri topat e pambukut dhe 

duke i vendosur sërish.  

JAVA E DYTË  

  

E HËNË – 07 DHJETOR – Gatuajmë së bashku Gatuajmë 

së bashku  

Zhvillimi i aktivitetit: Pas moshës 6 muajshe, fëmija 

ballafaqohet me ushqimin shtesë, përgatitjen e të cilit sot 

mund ta bëjë gjyshi/gyshja  me fëmijën. Çfarëdo qoftë ai 

ushqim: pure apo një frut i zier ose i bluar, gjyshi apo gjyshja 

le ta përfshijnë edhe fëmijën. Në fund shijojeni së bashku, 

duke e lejuar fëmijën të ushqehet vetë [s’ka gjë edhe nëse 

bëhet pak pis]. Në fund pastrojeni tavolinën  dhe duart së 

bashku.  

E MARTË – 08 DHJETOR – Përralla e veqantë  

Përralla e veçantë  

Materialet dhe mjetet: libër me përralla.  

Zhvillimi i aktivitetit: Sot lejoni që përrallën e veçantë ta 

lexojnë gjyshërit. Fillimisht uleni fëmijën në prehrin tuaj. 

Lexojeni përrallën më zë duke aktruar. Përpiquni që të 

përshtatni zërin dhe lëvizjet e trupit me përrallën. Përfshini 

fëmijën në leximin e përrallës duke u kërkuar që t’ju ndimojnë 

e t’ju tregojnë se çfarë shohin në ilustrimet e përrallës, qoftë 

edhe duke e treguar figurën me gisht. Kërkojini fëmijëve që ta 

bëjnë këtë. Nëse fëmija nuk i ka gjyshërit, ju mund t’ua lexoni 

një përrallë për gjyshërit apo t’u tregoni histori për gjyshërit.  

E MËRKURË – 09 DHJETOR – Kush e tërheqë shiritin  

Kush e tërheqë shiritin  

Materialet dhe mjetet: shirit ngjitës me ngjyra.  

Zhvillimi i aktivitetit: Koha e kaluar me gjyshërit është nga 

më të mirat për fëmijën. Luani së bashku sot. Ngjiteni së 

bashku me fëmijën një shirit ngjitës me ngjyra ose të bardhë 

[çkado që keni në shtëpi] në një sipërfaqe të rrafshët si 

tavolinë, dysheme, në kuzhinë, në dollap, etj. Tregoni fëmijës 

se si ta ngjesë një copë shirit. Pritini copa të vogla të shiritit 

ngjitës dhe jepjani fëmijës një nga një dhe lëreni t’i ngjesë. 

Në fillim, vetë procesi i ngjitjes do të jetë i mjaftueshëm, 

pastaj përpiquni ta mahnitni fëmijën duke e tërhequr shiritin 

nga sipërfaqja ku është ngjitur. Bëjeni këtë me radhë dhe 

kënaquni e përgëzojeni kur arrin ta heqë shiritin.  

E ENJTE – 10 DHJETOR – Bisedojmë me gjyshin/gjyshen  

  

Bisedojmë me gjyshin/gjyshen  

Materialet dhe mjetet: telefon, laptop, Ipad.  

Zhvillimi i aktivitetit: Ofrojuni fëmijëve telefon/laptop/Ipad. 

Thërrisni gjyshërit dhe lejoni fëmijët që të komunikojnë me 

ta. Le të flasin e të komunikojnë përmes vidoethirrjes. 

Fëmijët më të vegjël nxitini që përmes gjesteve dhe përmes 

veprimeve të komunikojnë me gjyshërit. Ju mund ta bëni këtë 

bisedë edhe me të afërm të moshuar apo fqinjë të moshuar që 

tashmë fëmija i njeh.  

E PREMTE – 11 DHJETOR – Shëtisim së bashku Shëtisim 

së bashku  

Zhvillimi i aktivitetit: Sot dalim në shëtitje së bashku me 

gjyshërit edhe nëse koha është pak e ftohtë. Gjatë shëtitjes 

bisedoni me fëmijët së çfarë po shohin në park. Lejoni fëmijët 

të hulumtojnë në park/oborr, të prekin gjethet, shkopinjtë, 

gurët, etj.  

JAVA E TRETË  

E HËNË – 14 DHJETOR – E ftohtë, e nxehtë E 

ftohtë, e nxehtë  

Mjetet dhe materialet: 2 shishe qelqi, ujë, akull, ujë të vakët. 

Zhvillimi i aktivitetit: Në njërën shishe vendosni ujë me akull 

kurse në shishen tjetër vendosni ujë jo shumë të vakët. 

Ofrojani fëmijës të dy shishet njëkohësisht. Lejojeni që ta 

ndjejë temperaturën e të dy shisheve. Ndiqni reagimet e 

fëmijës dhe ndërkohë i tregoni se cilën shishe po e ndijon: 

“uaaaa, e ftohtë” ose “ohhhhh, e nxehtë”. Lejojeni të luajë për 

një kohë.  

E MARTË – 15 DHJETOR – Kapaku tërheqës  

Kapaku tërheqës  

Mjetet dhe materialet: kapak plastike, shirita, gërshërë. 

Zhvillimi i aktivitetit: Hapni disa vrima nëpër kapak me 

gërshërë dhe nëpër vrima vendosni shirita të ndryshëm me 

gjatësi të ndryshme. Lidhni skajet e shiritave nyje që të mos 

rrëshqasin. Ofroji fëmijës kapakun dhe lejoje që t’i tërheqë 

shiritat ashtu si të dojë vet, me dorë apo edhe me gojë.  

E MËRKURË – 16 DHJETOR - Arrijmë në cak  

Arrijmë në cak  

Zhvillimi i aktivitetit: Sot vendosni materiale të ndryshme në 

dysheme si jastëk, karton, etj. Mund të përdorni çdo lloj ose 

numër sendesh që janë të sigurta për fëmijën. Ose ndonjë 

send tjetër që mund të mendoni se do të ishte i sigurt që të 

zvarritet ose kalojë nëpër të. Nxiteni fëmijën që të zvarritet 

përgjatë shtegut ndijor apo rrugës që ju e keni shenjuar, duke 

i kërkuar që të shkoj në fund të shtegut e ta marrë lodrën e 

preferuar. Ju mund ta vendosni fëmijën mbi një jastëk dhe ta 

tërhiqni jastëkun, duke e sfiduar fëmijën që të mbajë 

ekuilibrin gjersa ju e tërhiqni.  

E ENJTE – 17 DHJETOR – Topat e pambukut Topat 

e pambukut  

Mjetet dhe materialet: pambuk ose në mungesë të tij letër e 

bardhë, tepsi me forma, enë e thellë.  

Zhvillimi i aktivitetit: Uluni bashkë me fëmijën në dysheme 

ose në divan. Bashkë me fëmijët, bëni topa të vegjël nga 

pambuku. Tregojini fëmijës se si po i bëni dhe ai/ajo do t’ju 

imitojë. Më pas, ofroni tepsinë me forma afër fëmijës dhe 

kërkojini që t’i mbushë format me topat prej pambuku, OSE në 

mungesë të tij edhe me topa prej letre.  



Edukimi në Distancë | Kujdesi, Zhvillimi dhe Edukimi në fëmijërinë e hershme për moshën 0 – 6 vjeç 
www.edukimihershem.rks-gov.net   

 

  

  

  

  

  

  

  

  

  

E PREMTE – 18 DHJETOR – Dritat ngjyra-ngjyra  Dritat 

ngjyra-ngjyra  

Mjete dhe materiale: Varg dritash, batanije ose një kuti  

Zhvillimi i aktivitetit: Krijojini së bashku me fëmijën një 

“tendë” duke përdorur objekte shtëpiake. Në hapsirën mes dy 

divanëve vendoseni sipër një batanije të thurur. Sipër 

vendoseni vargun e dritave zbukuruese të bredhit dhe 

vendosini në prizë. Nxiteni fëmijën të hyjë në tendën 



Edukimi në Distancë | Kujdesi, Zhvillimi dhe Edukimi në fëmijërinë e hershme për moshën 0 – 6 vjeç 
www.edukimihershem.rks-gov.net   

 

eimprovizuar me drita dhe lejoheni t’i prekë dritat dhe t’i 

eksplorojë ato. Këtë aktivitet gjithashtu mund ta zhvilloni 

edhe në një kuti të madhe kartoni ku në pjesën e sipërme të 

kutisë mund t’i hapni disa vrima që t’i fusni dritat nëpër to. 

Fëmija do ta zhvillojë ndjenjën e kënaqësisë, do të argëtohet 

si dhe do t’i eksplorojë dritat.  

 
  

  

  

  

  

JAVA E KATËR  

  

E HËNË – 21 DHJETOR – Luajmë me tingull Rat A Tat 

Luajmë me tingull Rat A Tat  

Materialet dhe mjetet: disa tepsi, gjëra për goditje si lugë 

druri, shishe e mbushur me oriz.  

Zhvillimi i aktivitetit: Sot do të krijojmë tinguj. Në një pjesë 

të caktuar të dhomës apo kuzhinës uleni fëmijën në dysheme. 

Vendosni disa tepsi rreth foshnjës dhe ofrojini diçka për të 

goditur. Lërini të eksplorojnë vetë rreth vetes për gjëra të 

tjera. Lëreni foshnjën të përplas gjësendet me duart e tyre 

dhe materialet e ndryshme për ta parë ndryshimin në tingull. 

Inkurajoni fëmijën për të provuar goditjen e tepsisë me 

shumë materiale të ndryshme, nga gjërat e forta deri tek 

materialet e buta. Pra, shumë tinguj të ndryshëm mund të 

bëhen me të njëjtën tepsi.  

 
  

  

E MARTË – 22 DHJETOR – Loja me borë Loja 

me borë  

Zhvillimi i aktivitetit: Nëse ka rënë borë, visheni fëmijën tuaj 

dhe dilni të luani së bashku. Lejojeni të luajë me borën, ta 

prekë, edhe ta fusë pak në gojë, të shtrihet në të e të 

përpiqet të ecë…Nëse nuk ka borë, ju sot mund të hidhni pak 

kripë të trashë [ose çfarëdo materiali tjetër të bardhë] në 

një legen plastik dhe lejojeni fëmijën të luajë aty duke 

qëndruar afër tij/saj. Lejojeni ta ndjejë në duar e në këmbë, e 

më pas mund t’i ofroni edhe disa lodra.  

  

  

  

  

  

  

  

  

  

  

E MËRKURË – 23 DHJETOR – Ombrella ndijore festive  

Ombrella ndijore festive  

Materialet dhe mjetet: Ombrella, një batanije ose jastëk, CD 

e vjetër, lodra e preferuar prej pelushi, lugë druri, libër, 

shirita  

Zhvillimi i aktivitetit: Hapni ombrellën dhe lidhni në të të 

gjitha gjërat si CD, lodra prej pelushi, libër, lugë. Vendoseni 

fëmijën tuaj në një batanije poshtë ombrellës dhe filloni ta 

nxitni që të eksplorojë, të mundohet t’i mbërrijë dhe t’i prekë 

lodrat e varura. Qëndroni së bashku me fëmijën nën ombrellë. 

Flisni me fëmijën. Mundeni edhe të krijoni një tregim që 

aktiviteti të jetë më argëtues.  

 
  

  

  

  

  

  

E ENJTE – 24 DHJETOR – Shporta e thesarit Shporta 

e thesarit  

Materialet dhe mjetet: shportë, objekte rrethore (rrathë, 

kapakë metalikë dhe plastikë të ushqimeve, tuba kartoni e 

gjithçka tjetër të pastër e të sigurtë që e keni në shtëpi).  

Zhvillimi i aktivitetit: Merreni një shportë dhe në të vendosni 

objekte rrethore në diametra, materiale dhe cilësi të 

ndryshme. Përdorni rrathë, kapakë metalikë dhe plastikë 

ushqimesh, tuba kartoni, etj. Lejoni fëmijën të luajë e të 

manipulojë me to, t’i vendosë brenda njëri-tjetrit, t’i 

mbështjellë, t’i mbivendosë dhe t’i bashkojë së bashku, etj. 

Luani edhe ju me të, duke i nxjerrë jashtë objektet që fëmija 

i fut brenda në shportë. Shikoni reagimin dhe ndiqni lojën e 

fëmijës.  

 
  

  

E PREMTE – 25 DHJETOR – Bredhi im me fotografi  

Bredhi im me fotografi  

Materialet dhe mjetet: hamer/karton, fletë me ngjyrë, 

fotografi, gërshërë, ngjitës.Zhvillimi i aktivitetit: 

Hamerin/kartonin prejeni në formë bredhi. Sipër bredhit 

preni një yll nga një fletë me ngjyrë. Preni ngjitësin në pjesë 

të vogla dhe formoni fomën e një rrethi dhe ngjiteni në 

bredhin e prerë. Bredhin vendoseni në mur, dollap, derë, në 

lartësinë e fëmijës. Ofrojeni fëmijën tek bredhi dhe jepjani 

fotografitë të cilat janë prerë në formë rrumbullake. 

Fotografitë mund të jenë të vet fëmijës që nga muaji i parë i 

lindjes deri tek muaji i 12-të. Lejojeni fëmijësn t’i ngjisë 

fotografitë në bredh. Flisni fëmijës për cdo fotografi të 

vendosur në bredh – se sa i vogël ishte dhe se si tash është 

rritur. Fëmija me këtë aktivitet kënaqet duke parë se si është 

rritur për 12 muaj. Ky punim do të jetë një kujtim i bukur për 

festën e fundvitit.  

 
  

 JAVA E PESTË   

E HËNË – 28 DHJETOR – Qanta vezulluese  

 Çanta vezulluese  

Materialet dhe mjetet: shishe, qese, vaj, ujë, letra vezulluese  

Zhvillimi i aktivitetit: Një shishe ujë të përzier me vaj ose 

qesen mbusheni me vaj si dhe me letra vezulluese. Mbylleni 

mirë që të mos depërtojë vaji jashtë qeses. Sigurohuni që të 

shtoni shkëlqim dhe vezullim të mjaftueshëm që të tërheq 

vëmendjen e fëmijës. Lëreni fëmijën tuaj të prekë, të ndiejë 

dhe të shtypë këtë çantë shqisore të bërë në shtëpi, e cila 

është e lehtë për t’u bërë dhe për t’u mbajtur.  

E MARTË – 29 DHJETOR – Krijojmë kujtime të bukura 

duke festuar  

Krijojmë kujtime të bukura duke festuar  

Materialet dhe mjetet: topa zbukurues të bardhë, ngjyra 

kuzhine.  

Zhvillimi i aktivitetit: Përvishni mëngët sot edhe ju edhe 

fëmija. Shtroni një mbulesë në dysheme dhe uluni së bashku 

mbi të. Lyeni me ngjyrë dorën e fëmijës dhe lejojeni fëmijën 

t’i kapë topat e bardhë dekorues. Lejojeni t’i lyejë duart e 

tij/saj të vogla me shumë ngjyra dhe kështu do të krijoni 

topat të bukur për të zbukuruar pemën e fundvitit si dhe 

kujtime të mrekullueshme me duart e vogla të fëmijës suaj.  

E MËRKURË – 30 DHJETOR – Zbukurimet e vitit te ri  

  

Zbukurimet e vitit të ri  

Materialet dhe mjetet: bocë pishe, kapelë babadimri, karton, 

materiale të ndryshme, ngjitës.  

Zhvillimi i aktivitetit: Aktivitet që prindi dhe fëmija duhet ta 

bëjnë së bashku. Zgjidhni objekte që janë të përshtatshme 

për zhvillimin e fëmijës suaj. Shpërndani materiale në karton 

duke e lejuar që edhe fëmija t’iu ndihmojë dhe ngjitni së 

bashku materialet duke përdorur ngjitës ose brumë. Derisa 

eksploroni kartonin me fëmijën tuaj (vendoseni në rrafsh ose 

mbështeteni atë), kërkoni nga fëmija t’jua tregojë objektin që 

ju ja kërkoni, lejojeni ta prekë, ta heqë prej aty e të përpiqet 

që ta vendosë prapë.  

E ENJTE – 31 DHJETOR – Vallëzojmë dhe festojmë së 

bashku  

  

Vallëzojmë dhe festojmë së bashku  

Zhvillimi i aktivitetit: Sot është nata e ndërrimit të moteve. 

Përfshijeni fëmijën tuaj në përgatitjen e ushqimit për darkën 

festive. Gjatë ditës, herë pas here lëshoni muzikë për fëmijë dhe 

vallëzoni sipas ritmit. Nxiteni fëmijën që të bëjë sa më shumë 

lëvizje. Ndërrojeni muzikën, imitoni njëri-tjetrin, bëni poza të 

ndryshme, ndiqni lëvizjet dhe pozat e fëmijës.  

  

  


